
139138

застаюцца на сённяшнi дзень мала вывучанымi, а iх месца ў iснуючых класiфiкацыях 
складаназалежных сказаў – дыскусiйным.

Малiноўская А. М. (Маладзечна, Беларусь)
НIМ «СУСЕДЗI» Ў ЗАГАЛОЎКАХ БЕЛАРУСКАГА АПАВЯДАННЯ  
20-Х ГАДОЎ ХХ СТАГОДДЗЯ
Мастацкае пазнанне жыцця дасягаецца ў творы перш за ўсё праз паказ чалавека, 

асобы, праз раскрыццё вобразаў-характараў [1, с. 64]. Пра разнастайнасць мастацкiх 
тыпаў у беларускай прозе 20-х гадоў ХХ стагоддзя сведчаць загалоўкi многiх твораў, 
напiсаных у гэты перыяд. 

Значная ўвага надавалася мастацкаму апiсанню такога чалавечага тыпу, як «люд-
зi-суседзi». Так, ствараючы вобразы герояў апавяданняў, К. Крапiва акцэнтавана пад-
крэслiваў iх шараговасць, звычайнасць. І зусiм невыпадкова самы салiдны па аб’ёме 
зборнiк апавяданняў ён назваў «Людзi-суседзi» (1928). Першапачаткова апавяданне, 
якое дало назву зборнiку, называлася больш эмацыянальна – «Ну й людзi! Ну й сусед-
зi!» (1925). 

Вельмi каларытныя людзi-суседзi ў К. Крапiвы. Яны i грэшныя, i смешныя. Часам 
нават цяжка адрознiць, дзе iх вiна, а дзе бяда. Менавiта таму ў аўтарскiм поглядзе на 
герояў адчуваецца часцей за ўсё спагадлiвая ўсмешка. Затое галоўны герой апавядан-
ня «Мой сусед» (1927) не выклiкае нiякiх аўтарскiх сiмпатый, хоць i падаецца чала-
векам цалкам рэспектабельным. Працоўную дзейнасць «сусед» Мiхаiл Іванавiч Лу-
кавiцын пачаў настаўнiкам мясцовай гiмназii, пiсаў вернападданiцкiя вершы i ставiў 
вучням «едзiнiцы» за тое, што яны гаварылi «румка» замест правiльнага «рюмка». У 
час вайны большага за яго ўра-патрыёта ў ваколiцах не было, але ад фронту Лукавi-
цын адкруцiўся. Здолеў «сусед» прыстасавацца i пры Саветах. З пачаткам беларусiза-
цыi ён – цяпер ужо Мiхась Цыбулевiч – стаў не проста шчырым, а выдатным белару-
сам. Усе свае ранейшыя вершы перарабiў на пралетарска-рэвалюцыйна-беларускi лад 
i падаў заяву, каб яго залiчылi ў пiсьменнiцкую арганiзацыю. Так праз вобраз суседа 
К. Крапiва вылучае яшчэ адзiн сацыяльна-маральны i мастацкi тып – чалавека-пры-
стасавальнiка. Аўтару яўна недаспадобы «хамелеонскiя» якасцi героя: можна пераа-
прануць вопратку цялесную, а не светапогляд – вопратку духоўную.

Варта прыгадаць таксама створаныя на гэтым этапе аднайменныя апавяданнi 
П. Галавача i М. Хведаровiча – «Суседзi», Я. Пазняка «Гутаркi суседзяў». П. Галавач 
прысвяцiў сваё апавяданне «Суседзi» (1928) апiсанню суседскiх узаемаадносiн, пака-
зу асобы ў коле ўласных i грамадскiх праблем, выявiў зрухi ў светабачаннi. Асабiстая 
крыўда, узведзеная ў абсалют, можа прывесцi чалавека да духоўнай дэградацыi – 
такая iдэя сцвярджаецца ў творы. Галоўныя героi апавядання – вяскоўцы Халiмон 
i Хвядос. Халiмон вельмi хацеў «выбiцца ў людзi», прыдбаць яшчэ адну валоку зямлi, 
паставiць новую хату… Яго сусед Хвядос быў бедны, незадаволены вясковым жыц-
цём «грузкiм, тупым, збудаваным на клопатах толькi аб сабе». Калi Халiмон марыць 
палепшыць уласнае жыццё, то яго сусед хоча перамен да лепшага для ўсiх i ва ўсiм. 
Перапляценне лёсаў суседзяў Халiмона i Хвядоса дае наглядны прыклад таго, што су-
пярэчнасцi жыццёвых калiзiй праецыруюць анталагiчную сутнасць i дабра, i зла. Калi 
ж не спрацоўваюць механiзмы для маральнага ўмацавання чалавечых душ, то сiлы 
зла разбураюць арганiчныя мiжiндывiдуальныя сувязi, а затым i грамадства наогул [3, 
с. 143–144].

Такiм чынам, сацыяльнае жыццё 20-х гадоў ХХ стагоддзя з яго супярэчнасцямi 
абумовiла розныя падыходы да адлюстравання чалавека ў лiтаратуры. Онiм – спе-
цыфiчны элемент мастацкай формы, якi дапамагае адпаведным чынам маркiраваць 
i iдэнтыфiкаваць асобу лiтаратурнага героя, узмацняе i ўзбагачае эстэтычнае ўспры-
манне твора, асаблiва пры ўмове ўключэння ў загаловачны комплекс. Так, онiм «су-
седзi» ў загалоўсках беларускiх апавяданняў 20-х гадоў ХХ стагоддзя не толькi свед-
чыць пра «тыповасць агульначалавечага лёсу» [2, с. 201], а i рэпрэзентуе пэўны са-
цыяльны тып, iндывiдульнае светабачанне чалавека, спрыяе мастацкаму асэнсаванню 
анталагiчных i экзiстэнцыйных праблем. 

